Коми Республика пырис пилотнӧй дінму лыддьӧгӧ, коді кутас збыльмӧдны Вӧръясӧн бура вӧдитчан да найӧс выльмӧдан федеральнӧй концепция.

Дінмулӧн опытыс лоӧ подулӧн, медым Россия Федерацияын экстенсивнӧй модель серти вӧр овмӧс нуӧдӧмысь вуджны интенсивнӧй модель вылӧ. Коми Республика кутас участвуйтны Концепцияын Двинско-Вычегодскӧй таёжнӧй районын интенсивнӧй вӧр овмӧс нуӧдан модель лӧсьӧдӧм кузя проектӧн.

Кыдзи висьталіс Коми Республикаса вӧр комитет, интенсивнӧй модель серти уджалӧмыс отсалӧ  босьтны вӧр участокъясысь кыдз позьӧ унджык вузӧс вӧр. Татшӧм вылыс петкӧдласъясыс артмӧны сэк, кор вӧрсӧ кералӧм бӧрын сійӧс выльмӧдӧны да сы бӧрся колана ногӧн видзӧдӧны. Вӧр-ва видзӧмыс петкӧдчӧ сыын, мый интенсивнӧя вӧрӧн вӧдитчигӧн омӧльджыка торкан выль вӧр мутасъяс вӧдитчан мутасъяс вылын бурджыка уджалӧмӧн. А кор вӧрӧн вӧдитчӧны экстенсивнӧя, «босьтӧны» выль мутасъяс, содӧ вӧр инфраструктура лӧсьӧдӧм вылӧ рӧскодыс да содӧны кушӧдз кералӧм вӧр плӧщадьясыс.

Интенсивнӧй вӧр овмӧс нуӧдан модель лӧсьӧдӧм кузя дінму проектын кутас участвуйтны «Монди Сыктывкарскӧй ЛПК» АК, коді босьтӧ вӧрсӧ кӧртымӧ. Опытнӧй площадкаӧн лоӧ квайт участок 50 сюрс гектар ӧтувъя плӧщадьӧн, кутшӧмъяс меститчӧмаӧсь Сыктывкар, Сыктывдін да Сыктыв районъяс мутасъясын.

«Быд участокын аслыспӧлӧс, Коми Республикалы лӧсялана пуктас сикасъяс, мый сетас позянлун донъявны интенсивнӧй вӧр овмӧс нуӧдан уджсӧ абу ӧткодь условиеясын вӧр быдмигӧн. Вӧр овмӧс нуӧдӧмын колӧ лӧсьӧдны выль сикас правилӧяс интенсификация да экономическӧй эффективносьт корӧмъяс тӧд вылӧ босьтӧмӧн», - пасйис Вӧр комитетса юрнуӧдысьӧс вежысь Олег Токарев.

Коми Республикалы Концепцияын участвуйтӧмыс кыдзи пилотнӧй дінмулы сетӧ инӧд босьтны федеральнӧй сьӧмкудйысь проект збыльмӧдӧм вылӧ субвенция. Коми Республикаса вӧр комитетын виччысьӧны медводдза шедӧдӧмъяс проект збыльмӧдӧмысь локтан воӧ. Ставнас жӧ сійӧс арталӧма 2063 воӧдз. Унджык рӧскодсӧ мероприятиеяс нуӧдӧмысь босьтӧ ас вылас «Монди Сыктывкарскӧй ЛПК» АК.
***Вӧръясӧн вӧдитчан да найӧс выльмӧдан федеральнӧй концепция серти индӧмаӧсь пилотнӧй проектъяс олӧмӧ пӧртӧм вылӧ вит таёжнӧй вӧр районъяс: Двинско-Вычегодскӧй, Карельскӧй, Нижнеангарскӧй, Среднеангарскӧй да Балтийско-Белозерскӧй.  Двинско-Вычегодскӧй районӧ пырӧ  Архангельск, Киров обласьтъясса да Коми Республикаса мутас юкӧнъяс. Быд дінму збыльмӧдӧ вӧрӧн бурджыка вӧдитчӧм кузя ассьыс проектсӧ. Пилотнӧй дінмуясысь босьтӧм кывкӧртӧдъясыс лоасны подулӧн, медым вӧр овмӧс бурмӧдӧм кузя уджсӧ заводитны системнӧя федеральнӧй тшупӧдын, а сідзжӧ лоас подув пыртны вежсьӧмъяс отраслевӧй оланпастэчасӧ.

